MLEKO 

"Mileni moji, odite - doručak!" - zove baka, a unuki poleko, još pospano sedaju oko stola. Prvo najstareši Lovro, pa Eva i na kraju najmlajša Zora. 

Kad su seli za stol baka im u zdelice naleje mleko, doda friški kruh i veli: "Ječte deco, ovo vam je fino mleko koje sam dobila od tete Barice. Ona ima lepu farmu kravic i samo za vas mi je donesla friško mlekeco od svojih kravic." 

"Ja neču mleko od kravice, ja bi mleko iz tetrapaka!" - odgovara mala Zora. 

Iznenađena baka, kak tak mala opče zna zgovoriti reč "tetrapak", još se više iznenadi tim da deca ne znaju da je i to mleko od kravice. "Dobro dečica, sad lepo ječte, a onda bum vam spripovedala kak se negda, dok sem ja bila stara kak vi sad, dobivalo mleko za našu obitelj. Kak se nosilo v Zagreb, za decu i obitelji v gradu." 

Al najprije nekaj o kravicama. Negda je seka obitelj na selu imela kravu jer je ona doslovno bila hraniteljica cele obitelji. Prvo radi mleka, a onda i samih proizvoda od mleka: sira, putra, vrhnja, masla, tropa i svih finih jela s tim proizvodima. Kod nas u Mraclinu ni bil običaj da se ide pojedinačno z kravami na pašu. Išle su črede (skup svih kraf iz svih domačinstva) iz Dolenca, pri cirkve i Obreži. Čredar (čovek koji je čuval te krave) stal je na križajne oko 7 vur vjutro i pucal z velkim bičem, kaj je bil znak da se krave puštaju z štala i idu na pašu. Naše dolenske krave išle su na pašu u Brestovice, velki pašnjak izvan sela. 

Povedal mi je sused Jura da je negda, sako leto za Prvi maj, na Gorice bil velki "Filipovski semen". Onda su se pogađali kravari i svinari z gazdama. Ak je negdo za škrlakom imel jorgovan, prvo proletno cveče, znalo se da je to sluga. On bi se pogodil z gospodarom za to leto da bu mu čuval svine ili krave. Svine, koje su neki Mraclinci imeli u Turopolskom lugu, ili krave u Mraclinu. Kak del pogodbe, spal je pri bogatejim gospodarom v neke sobice, a jel je v sake hiže onulko dan kulko je to domačinstvo imelo kraf ili svin. Posle su ti svinari i kravari dolazili početkom leta v Mraclin i dogovarali čuvanje Blaga za to leto. 

Oko 7 vur krave bi odlazile na pašu, a oko poldan bi se vrnule domom, napile se vode z velkih betonskih kopajna i malo počinule v štale. Oko 15 vur čredar je pak pucal z bičom i pak su odlazile na pašu. Vračale su se oko 19 vur, svaka v svoje dvorišče, v svoju štalu, na svoje mesto. 

Krave su se dojile vjutro i to mleko je uglavnom bilo za obitelj. U podne se nisu dojile, nego tek navečer. To friško mleko navečer nosili smo susedu Franji koji je skuplal mleko iz naše vulice i vjutro ga nosil v Zagreb. Skuplal ga je vu velke kante, zapisal kuliko smo mleka donesli, a plačal svakog prvog v mesecu. Kante su bile zvezane z jakim remenima, prebačene prek ramena, a mlekari su išli z vlakom petakom, koji je išel u 5 vur vjutro v Zagreb. 

Saki mlekar imel je svoj rajon, svoju vulicu ili zgradu gde je ispred stana bila ostavljena posuda u koju je leval mleko, a da domačicu (gospu) ni ni videl. Videl ju je samo sakog prvog v mesecu kad je bila isplata. Onda je navečer, kad bi mi donesli mleko, platil nama. 

Vu to vreme, posle II. svetskog rata, bilo je malo penez pa je saki dinar dobro došel. Mlekari-kantari vračali bi se ze Zagreba vlakom devetakom. Znači, oko 9 vur. Sečam se da bi v Mraclinu vlak stajal fest dugo, dok svi kantari ne bi zišli z vlaka. 

Saki mlekar-kantar nosil je tak i po 20-30 litri mleka i nosil ga po hižama i stanovima v Zagrebu. Kantarenje je prestalo 1962. godine, od onda mleko po selima zimaju poloprivredne zadruge i odvoziju v "Zagrebačku mljekaru", ali kravice i friško mleko su još navek bili svakodnevni prizor v našem selu. 

"Zagrebačka mljekara" onda je mleko pakirala v staklene flaše i ostavlala pred dučane v žičanim paketima gde bi dočekivalo prodavače koji su ga onda slagali na police, a domačice su donosile prazne flaše i menjale ih za pune. 

Tek puno let kesneše zmišlen je tetrapak v teri se denes pakira mleko! 

Malih obiteljskih domačinstva s kravicama više ni, a ni ni čredara. Mleko se denes dobiva od kravic na velikim farmama gde je sve kontrolirano - od jela za kravice do mleka, ali je mleko ipak od kravice. Samo je zapakirano v tetrapak. 

"Pa dobro baka, onda može i meni mleko od kravice!" - veli moja Zora i popije punu čašu mleka. 

Božica Krznarić 

